
Lamentations 1Vilapgeet 1

1 Jo nagri logon se bharpoor thi vah ab kaisi akeli baithi hui hai! Vah kyon ek vidhva ke samaan ban
gai? Vah jo jatiyon ki drishti mein mahaan aur pranton mein rani thi, ab kyon kar dene vali ho
gai hai.

2 Raat ko vah phoot phoot kar roti hai, uske aansu galon par dhalakte hain; uske sab yaron mein se
ab koi use shanti nahi deta; uske sab mitron ne us se vishwasghaat kiya, aur uske shatru ban
gaye hain.

3 Yahuda dukh aur kathin dasatva se bachne ke liye pardesh chali gai; parantu anyajatiyon mein
rahti hui vah chain nahi pati; uske sab khadedne valon ne uski saketi mein use pakad liya hai.

4 Siyyon ke maarg vilaap kar rahe hain, kyonki niyat parvon mein koi nahi aata hai; uske sab
phatak sunsaan pade hain, uske yajak karahte hain; uski kumariyan shokit hain, aur vah aap
kathin dukh bhog rahi hai.

5 Uske drohi pradhaan ho gaye, uske shatru unnati kar rahe hain, kyonki Yahowa ne uske bahut se
apradhon ke karan use dukh diya hai; uske baal-bachchon ko shatru haank haank kar
bandhuaai mein le gaye.

6 Siyyon ki putri ka sara prataap jata raha hai. Uske hakim aise harinon ke samaan ho gaye hain jo
kuchh charai nahi pate; ve khadedne valon ke samhane se balheen ho kar bhagte hain.

7 Yerushalem ne, in dukh bhare aur sankat ke dinon mein, jab uske log drohiyon ke haath mein
pade aur uska koi sahayak na raha, tab apni sab manbhavni vastuon ko jo pracheenkaal se uski
thi, smaran kiya hai. Uske drohiyon ne usko ujda dekhkar thatthon mein udaya hai.

8 Yerushalem ne bada paap kiya, isliye vah ashuddh stri si ho gai hai; jitne uska aadar karte the ve
uska niradar karte hain, kyonki unhonne uski nangai dekhi hai; han, vah karahti hui munh pher
leti hai.

9 Uski ashuddhata uske vastra par hai; usne apne ant ka smaran na rakha; isliye vah bhayankar
reeti se girai gai, aur koi use shanti nahi deta hai. He Yahowa, mere dukh par drishti kar, kyonki
shatru mere viruddh saphal huaa hai!

10 Drohiyon ne uski sab manbhavni vastuon par haath badhaya hai; han, anyajatiyon ko, jinke
vishay mein tu ne aagya di thi ki ve teri sabha mein bhagi na hone payengi, un ko usne tere
pavitrasthaan mein ghusa huaa dekha hai.

11 Uske sab nivasi karahte hue bhojanvastu dhoondh rahe hain; unhonne apna praan bachane ke
liai apni manbhavni vastuein bech kar bhojan mol liya hai. He Yahowa, drishti kar, aur dhyaan
se dekh, kyonki main tuchchh ho gai hoon.



12 He sab batohiyo, kya tumhein is baat ki kuchh bhi chinta nahi? Drishti kar ke dekho, kya mere
dukh se badh kar koi aur peeda hai jo Yahowa ne apne krodh ke din mujh par daal di hai?

13 Usne oopar se meri haddiyon mein aag lagai hai, aur ve us se bhasm ho gai; usne mere pairon ke
liye jaal lagaya, aur mujh ko ulta pher diya hai; usne aisa kiya ki main tyagi hui si aur rog se
lagataar nirbal rahti hoon.

14 Usne jooye ki rassiyon ki nai mere apradhon ko apne haath se kasa hai; usne unhein batkar meri
gardan par chadhaya, aur mera bal ghata diya hai; jinka main samhana bhi nahi kar sakti, unhi
ke vash mein Yahowa ne mujhe kar diya hai.

15 Yahowa ne mere sab parakrami purushon ko tuchchh jana; usne niyat parva ka prachaar kar ke
logon ko mere viruddh bulaya ki mere javanon ko pees dalein; Yahuda ki kumari kanya ko
Yahowa ne mano kolhu mein pera hai.

16 In baton ke karan main roti hoon; meri aankhon se aansu ki dhara bahti rahti hai; kyonki jis
shantidata ke karan mera ji hara bhara ho jata tha, vah mujh se door ho gaya; mere ladke-bale
akele ho gaye, kyonki shatru prabal huaa hai.

17 Siyyon haath phailaye hue hai, use koi shanti nahi deta; Yahowa ne Yakub ke vishay mein yah
aagya di hai ki uske charon or ke nivasi uske drohi ho jayen; Yerushalem unke beech ashuddh
stri ke samaan ho gai hai.

18 Yahowa sachchai par hai, kyonki main ne uski aagya ka ullanghan kiya hai; he sab logo, suno, aur
meri peeda ko dekho! Mere kumaar aur kumariyan bandhuaai mein chali gai hain.

19 Main ne apne mitron ko pukara parantu unhonne bhi mujhe dhokha diya; jab mere yajak aur
purniye isliye bhojanvastu dhoondh rahe the ki khane se unka ji hara ho jaye, tab nagar hi mein
unke praan chhoot gaye.

20 He Yahowa, drishti kar, kyonki main sankat mein hoon, meri antadiyan ainthi jati hain, mera
hriday ulat gaya hai, kyonki main ne bahut balva kiya hai. Bahar to main talvaar se nirvansh hoti
hoon; aur ghar mein mrityu viraaj rahi hai.

21 Unhonne suna hai ki main karahti hoon, parantu koi mujhe shanti nahi deta. Mere sab shatruon
ne meri vipatti ka samachaar suna hai; ve is se harshit ho gaye ki tu hi ne yah kiya hai. Parantu
jis din ki charcha tu ne prachaar kar ke sunai hai usko tu dikha, tab ve bhi mere samaan ho
jayenge.

22 Unki sari dushtata ki or drishti kar; aur jaisa mere sare apradhon ke karan tu ne mujhe dand
diya, vaisa hi un ko bhi dand de; kyonki main bahut hi karahti hoon, aur mera hriday rog se
nirbal ho gaya hai.



Lamentations 2Vilapgeet 2

1 Yahowa ne siyyon ki putri ko kis prakaar apne kop ke badlon se dhaamp diya hai! Usne Israel ki
shobha ko aakaash se dharti par patak diya; aur kop ke din apne panvon ki chauki ko smaran
nahi kiya.

2 Yahowa ne Yakub ki sab bastiyon ko nithurta se nasht kiya hai; usne rosh mein aakar Yahuda ki
putri ke dridh gadhon ko dhakar mitti mein mila diya hai; usne hakimon samet rajya ko apvitra
thahraya hai.

3 Usne krodh mein aakar Israel ke seeng ko jad se kaat dala hai; usne shatru ke samhane unki
sahayta karne se apna dahina haath kheench liya he; usne charon or bhasm karti hui lau ki nai
Yakub ko jala diya hai.

4 Usne shatru bankar dhanush chadhaya, aur bairi bankar dahina haath badhaye hue khada hai;
aur jitne dekhne mein manbhavne the, un sab ko usne ghaat kiya; siyyon ki putri ke tambu par
usne aag ki nai apni jalajlahat bhadka di hai.

5 Yahowa shatru ban gaya, usne Israel ko nigal liya; uske sare bhavnon ko usne mita diya, aur uske
dridh gadhon ko nasht kar dala hai; aur Yahuda ki putri ka rona-peetna bahut badhaya hai.

6 Usne apna mandap bari ke machaan ki nai achanak gira diya, apne milapasthaan ko usne naash
kiya hai; Yahowa ne siyyon mein niyat parva aur vishramdin donon ko bhula diya hai, aur apne
bhadke hue kop se raja aur yajak donon ka tiraskaar kiya hai.

7 Yahowa ne apni vedi man se utaar di, aur apna pavitrasthaan apmaan ke saath taj diya hai; uske
bhavnon ki bheeton ko usne shatruon ke vash mein kar diya; Yahowa ke bhavan mein unhonne
aisa kolahal machaya ki mano niyat varsh ka din ho.

8 Yahowa ne siyyon ki kumari ki shahrapnaah tod dalne ko thana tha: usne dori dali aur apna haath
use naash karne se nahi kheencha; usne kile aur shahrapnaah donon se vilaap karvaya, ve
donon ek saath giraye gaye hain.

9 Uske phatak bhoomi mein dhans gaye hain, unke bedon ko usne tod kar naash kiya. Uske raja aur
hakim anyajatiyon mein rahne ke karan vyavastharhit ho gaye hain, aur uske bhavishyadwakta
Yahowa se darshan nahi pate hain.

10 Siyyon ki putri ke purniye bhoomi par chupchaap baithe hain; unhonne apne sir par dhool udai
aur taat ka phenta bandha hai; Yerushalem ki kumariyon ne apna apna sir bhoomi tak jhukaya
hai.

11 Meri aankhein aansu bahate bahate rah gai hain; meri antadiyan ainthi jati hain; mere logon ki
putri ke vinaash ke karan mera kaleja phat gaya hai, kyonki bachche varan doodhpiuve bachche
bhi nagar ke chaukon mein moorchchhit hote hain.



12 Ve apni apni mata se rokar kahte hain, ann aur dakhamdhu kahan hain? Ve nagar ke chaukon
mein ghayal kiye hue manushya ki nai moorchchhit ho kar apne praan apni apni mata ki god
mein chhodte hain.

13 He Yerushalem ki putri, main tujh se kya kahun? Main teri upma kis se dun? He siyyon ki
kumari kanya, main kaun si vastu tere samaan thahra kar tujhe shanti dun? Kyonki tera dukh
samudra sa apaar hai; tujhe kaun changa kar sakta hai?

14 Tere bhavishyadwaktaon ne darshan ka dava kar ke tujh se vyarth aur moorkhata ki batein kahi
hain; unhonne tera adharm pragat nahi kiya, nahi to teri bandhuaai na hone pati; parantu
unhonne tujhe vyarth ke aur jhoothe vachan bataye. Jo tere liye desh se nikaal diye jane ka
karan hue.

15 Sab batohi tujh par tali bajate hain; ve Yerushalem ki putri par yah kah kar tali bajate aur sir
hilate hain, kya yah vahi nagri hai jise paramsundari aur sari prithvi ke harsh ka karan kahte
the?

16 Tere sab shatruon ne tujh par munh pasara hai, ve tali bajate aur daant peeste hain, ve kahte
hain, ham use nigal gaye hain! Jis din ki baat ham johte the, vah yahi hai, vah ham ko mil gaya,
ham usko dekh chuke hain!

17 Yahowa ne jo kuchh thana tha vahi kiya bhi hai, jo vachan vah pracheenkaal se kahta aaya hai
vahi usne poora bhi kiya hai; usne nithurta se tujhe dha diya hai, usne shatruon ko tujh par
aanandit kiya, aur tere drohiyon ke seeng ko ooncha kiya he.

18 Ve Prabhu ki or tan man se pukarte hain! He siyyon ki kumari (ki shahrapnaah), apne aansu raat
din nadi ki nai bahati rah! Tanik bhi vishraam na le, na teri aankh ki putli chain le!

19 Raat ke har pahar ke aarambh mein uth kar chillaya kar! Prabhu ke sammukh apne man ki baton
ko dhara ki nai undel! Tere baal-bachche jo har ek sadak ke sire par bhookh ke karan
moorchchhit ho rahe hain, unke praan ke nimitt apne haath uski or phaila.

20 He Yahowa drishti kar, aur dhyaan se dekh ki tu ne yah sab dukh kis ko diya hai? Kya striyan
apna phal arthaat apni god ke bachchon ko kha dalein? He Prabhu, kya yajak aur
bhavishyadwakta tere pavitrasthaan mein ghaat kiye jayen?

21 Sadkon mein ladke aur boodhe donon bhoomi par pade hain; meri kumariyan aur javaan log
talvaar se gir gaye hain; tu ne kop karne ke din unhein ghaat kiya; tu ne nithurta ke saath unka
vadh kiya hai.

22 Tu ne mere bhay ke karnon ko niyat parva ki bheed ke samaan charon or se bulaya hai; aur
Yahowa ke kop ke din na to koi bhaag nikla aur na koi bach raha hai; jin ko main ne god mein
liya aur paal-poskar badhaya tha, mere shatru ne unka ant kar dala hai.



Lamentations 3Vilapgeet 3

1 Uske rosh ki chhadi se dukh bhogne vala purush main hi hoon;

2 Vah mujhe le ja kar ujiyale mein nahi, andhiyare hi mein chalata hai;

3 Uska haath din bhar mere hi viruddh uthta rahta hai.

4 Usne mera maans aur chamda gala diya hai, aur meri haddiyon ko tod diya hai;

5 Usne mujhe rokne ke liye kila banaya, aur mujh ko kathin dukh aur shram se ghera hai;

6 Usne mujhe bahut din ke mare hue logon ke samaan andhere sthanon mein basa diya hai.

7 Mere charon or usne bada bandha hai ki main nikal nahi sakta; usne mujhe bhari sankal se jakda
hai;

8 Main chilla chillake dohai deta hoon, taubhi vah meri prarthana nahi sunta;

9 Mere margon ko usne gadhe hue pattharon se rok rakha hai, meri dagron ko usne tedhi kar diya
hai.

10 Vah mere liye ghaat mein baithe hue reechh aur ghaat lagaye hue sinh ke samaan hai;

11 Usne mujhe mere margon se bhula diya, aur mujhe phaad dala; usne mujh ko ujaad diya hai.

12 Usne dhanush chadha kar mujhe apne teer ka nishana banaya hai.

13 Usne apni teeron se mere hriday ko bedh diya hai;

14 Sab log mujh par hanste hain aur din bhar mujh par dhalkar geet gate hain,

15 Usne mujhe kathin dukh se bhar diya, aur nagdauna pilakar tript kiya hai.

16 Usne mere danton ko kankri se tod dala, aur mujhe raakh se dhaamp diya hai;

17 Aur mujh ko man se utaar kar kushal se rahit kiya hai; main kalyaan bhool gaya hoon;

18 Isliai main ne kaha, mera bal naash huaa, aur meri aash jo Yahowa par thi, vah toot gai hai.

19 Mera dukh aur mara mara phirna, mera nagdaune aur-aur vish ka peena smaran kar!

20 Main unhi par sochta rahta hoon, is se mera praan dhala jata hai.

21 Parantu main yah smaran karta hoon, iseeliye mujhe aasha hai:

22 Ham mit nahi gaye; yah Yahowa ki mahakruna ka phal hai, kyonki uski daya amar hai.

23 Prati bhor vah nai hoti rahti hai; teri sachchai mahaan hai.

24 Mere man ne kaha, Yahowa mera bhaag hai, is karan main us mein aasha rakhoonga.

25 Jo Yahowa ki baat johte aur uske paas jate hain, unke liye Yahowa bhala hai.



26 Yahowa se uddhaar pane ki aasha rakh kar chupchaap rahna bhala hai.

27 Purush ke liye javani mein jooaa uthana bhala hai.

28 Vah yah jaan kar akela chupchaap rahe, ki Parmeshwar hi ne us par yah bojh dala hai;

29 Vah apna munh dhool mein rakhe, kya jane is mein kuchh aasha ho;

30 Vah apna gaal apne marne vale ki or phere, aur namadhrai sahta rahe.

31 Kyonki Prabhu man se sarvada utare nahi rahta,

32 Chahe vah dukh bhi de, taubhi apni karuna ki bahutayat ke karan vah daya bhi karta hai;

33 Kyonki vah manushyon ko apne man se na to dabata hai aur na dukh deta hai.

34 Prithvi bhar ke bandhuon ko paanv ke tale dalit karna,

35 Kisi purush ka haq parmapradhaan ke samhane marna,

36 Aur kisi manushya ka muqaddama bigadna, in teen kamon ko Yahowa dekh nahi sakta.

37 Yadi Yahowa ne aagya na di ho, tab kaun hai ki vachan kahe aur vah poora ho jaye?

38 Vipatti aur kalyaan, kya donon parmapradhaan ki aagya se nahi hote?

39 So jeevit manushya kyon kudkudaye? Aur purush apne paap ke dand ko kyon bura mane?

40 Ham apne chalachlan ko dhyaan se parkhein, aur Yahowa ki or phirein!

41 Ham swargavasi Parmeshwar ki or man lagayen aur haath phailayen aur kahein:

42 Ham ne to apraadh aur balva kiya hai, aur tu ne kshama nahi kiya.

43 Tera kop ham par hai, tu hamare peechhe pada hai, tu ne bina taras khaye ghaat kiya hai.

44 Tu ne apne ko megh se gher liya hai ki tujh tak prarthana na pahunch sake.

45 Tu ne ham ko jati jati ke logon ke beech mein kooda-karkat sa thahraya hai.

46 Hamare sab shatruon ne ham par apna apna munh phailaya hai;

47 Bhay aur gadha, ujaad aur vinaash, ham par aa pade hain;

48 Meri aankhon se meri praja ki putri ke vinaash ke karan jal ki dharayen bah rahi hai.

49 Meri aankh se lagataar aansu bahte rahenge,

50 Jab tak Yahowa swarg se meri or na dekhe;

51 Apni nagri ki sab striyon ka haal dekhne par mera dukh badhta hai.

52 Jo vyarth mere shatru bane hain, unhonne nirdayta se chidiya ke samaan mera aher kiya hai;

53 Unhonne mujhe gadhe mein daal kar mere jeevan ka ant karne ke liye mere oopar patthar
ludhkaye hain;



54 Mere sir par se jal bah gaya, main ne kaha, main ab naash ho gaya.

55 He Yahowa, gahire gadhe mein se main ne tujh se prarthana ki;

56 Tu ne meri suni ki jo dohai dekar main chillata hoon us se kaan na pher le!

57 Jab main ne tujhe pukara, tab tu ne mujh se kaha, mat dar!

58 He Yahowa, tu ne mera muqaddama lad kar mera praan bacha liya hai.

59 He Yahowa, jo anyaay mujh par huaa hai use tu ne dekha hai; tu mera nyaay chuka.

60 Jo badla unhonne mujh se liya, aur jo kalpanayen mere viruddh ki, unhein bhi tu ne dekha hai.

61 He Yahowa, jo kalpanayen aur ninda ve mere viruddh karte hain, ve bhi tu ne suni hain.

62 Mere virodhiyon ke vachan, aur jo kuchh bhi ve mere viruddh lagataar sochte hain, unhein tu
janta hai.

63 Unka uthna-baithna dhyaan se dekh; ve mujh par lagte hue geet gate hain.

64 He Yahowa, tu unke kamon ke anusaar un ko badla dega.

65 Tu unka man sunn kar dega; tera shaap un par hoga.

66 He Yahowa, tu apne kop se un ko khaded-khadedkar dharti par se naash kar dega.



Lamentations 4Vilapgeet 4

1 Sona kaise khota ho gaya, atyant khara sona kaise badal gaya hai? Pavitrasthaan ke patthar to har
ek sadak ke sire par phenk diye gaye hain.

2 Siyyon ke uttam putra jo kundan ke tulya the, ve kumhaar ke banaye hue mitti ke ghadon ke
samaan kaise tuchchh gine gaye hain!

3 Geeddin bhi apne bachchon ko than se lagakar pilati hai, parantu mere logon ki beti van ke
shuturmurgon ke tulya nirdayi ho gai hai.

4 Doodhpeeuve bachchon ki jeebh pyaas ke mare talu mein chipat gai hai; baal-bachche roti
mangte hain, parantu koi un ko nahi deta.

5 Jo swadisht bhojan khate the, ve ab sadkon mein vyakul phirte hain; jo makhmal ke vastron mein
pale vo ab ghooron par lette hain.

6 Mere logon ki beti ka adharm sadom ke paap se bhi adhik ho gaya jo kisi ke haath dale bina bhi
kshan bhar mein ulat gaya tha.

7 Uske kuleen him se nirmal aur doodh se bhi adhik ujjwal the; unki deh moongon se adhik laal,
aur unki sundarta neelamni ki si thi.

8 Parantu ab unka roop andhakaar se bhi adhik kala hai, ve sadkon mein cheenhein nahi jate; unka
chamda haddiyon mein sat gaya, aur lakdi ke samaan sookh gaya hai.

9 Talvaar ke mare hue bhookh ke mare huon se adhik achchhe the jinka praan khet ki upaj bina
bhookh ke mare sookhta jata he.

10 Dayalu striyon ne apne hi hathon se apne bachchon ko pakaya hai; mere logon ke vinaash ke
samay ve hi unka aahaar ban gaye.

11 Yahowa ne apni poori jalajlahat pragat ki, usne apna kop bahut hi bhadkaya; aur siyyon mein aisi
aag lagai jis se uski nev tak bhasm ho gai he.

12 Prithvi ka koi raja va jagat ka koi vasi iski kabhi prateeti na kar sakta tha, ki drohi aur shatru
Yerushalem ke phatkon ke bheetar ghusne payenge.

13 Yah uske bhavishyadwaktaon ke papon aur uske yajkon ke adharm ke kamon ke karan huaa hai;
kyonki ve uske beech dharmiyon ki hatya karte aaye hain.

14 Ve ab sadkon mein andhe sareekhe mare mare phirte hain, aur mano lohu ki chheenton se yahan
tak ashuddh hain ki koi unke vastra nahi chhu sakta.

15 Log un ko pukaar kar kahte hain, are ashuddh logo, hat jao! Hat jao! Ham ko mat chhooo! Jab ve
bhaag kar mare mare phirne lage, tab anyajati logon ne kaha, bhavishya mein ve yahan tikne
nahi payenge.



16 Yahowa ne apne kop se unhein titar-bitar kiya, vah phir un par daya drishti na karega; na to
yajkon ka sanmaan huaa, aur na purniyon par kuchh anugrah kiya gaya.

17 Hamari aankhein vyarth hi sahayta ki baat johte johte rah gai hain, ham lagataar ek aisi jati ki or
takte rahe jo bacha nahi saki.

18 Log hamare peechhe aise pade ki ham apne nagar ke chaukon mein bhi nahi chal sake; hamara
ant nikat aaya; hamari aayu poori hui; kyonki hamara ant aa gaya tha.

19 Hamare khadedne vale aakaash ke ukabon se bhi adhik veg se chalte the; ve pahadon par
hamare peechhe pad gaye aur jangal mein hamare liye ghaat laga kar baith gaye.

20 Yahowa ka abhishikt jo hamara praan tha, aur jiske vishay ham ne socha tha ki anyajatiyon ke
beech ham uski sharan mein jeevit rahenge, vah unke khode hue gadhon mein pakda gaya.

21 He edom ki putri, tu jo ooj desh mein rahti hai, harshit aur aanandit rah; parantu yah katora
tujh tak bhi pahunchega, aur tu matvali ho kar apne aap ko nanga karegi.

22 He siyyon ki putri, tere adharm ka dand samaapt huaa, vah phir tujhe bandhuaai mein na le
jayega; parantu he edom ki putri, tere adharm ka dand vah tujhe dega, vah tere papon ko pragat
kar dega.



Lamentations 5Vilapgeet 5

1 He Yahowa, smaran kar ki ham par kya kya beeta hai; hamari or drishti kar ke hamari namadhrai
ko dekh!

2 Hamara bhaag pardeshiyon ka ho gaya or hamare ghar parayon ke ho gaye hain.

3 Ham anaath aur pitaheen ho gaye; hamari matayen vidhva si ho gai hain.

4 Ham mol le kar pani peete hain, ham ko lakdi bhi daam se milti hai.

5 Khadedne vale hamari gardan par toot pade hain; ham thak gaye hain, hamein vishraam nahi
milta.

6 Ham swayan Misr ke aadheen ho gaye, aur ashshoor ke bhi, taki pet bhar sakein.

7 Hamare purkhaon ne paap kiya, or mar mite hain; parantu unke adharm ke kamon ka bhaar ham
ko uthana pada hai.

8 Hamare oopar daas adhikaar rakhte hain; unke haath se koi hamein nahi chhudata.

9 Jangal mein ki talvaar ke karan ham apne praan jokhim mein daal kar bhojanvastu le aate hain.

10 Bhookh ki jhulsane vali aag ke karan, hamara chamda tandoor ki nai kala ho gaya hai.

11 Siyyon mein striyan, aur Yahuda ke nagron mein kumariyan bhrasht ki gai hain.

12 Hakim haath ke bal tange gaye hain; aur purniyon ka kuchh bhi aadar nahi kiya gaya.

13 Javanon ko chakki chalani padti hai; aur ladke-bale lakdi ka bojh uthate hue ladakhdate hain.

14 Ab phatak par purniye nahi baithte, na javanon ka geet sunai padta hai.

15 Hamare man ka harsh jata raha, hamara nachna vilaap mein badal gaya hai.

16 Hamare sir par ka mukut gir pada hai; ham par haay, kyonki ham ne paap kiya hai!

17 Is karan hamara hriday nirbal ho gaya hai, inhi baton se hamari aankhein dhundhli pad gai hain,

18 Kyonki siyyon parvat ujaad pada hai; us mein siyaar ghoomte hain.

19 Parantu he Yahowa, tu to sada tak virajmaan rahega; tera rajya peedhi-peedhi bana rahega.

20 Tu ne kyon ham ko sada ke liye bhula diya hai, aur kyon bahut kaal ke liye hamein chhod diya
hai?

21 He Yahowa, ham ko apni or pher, tab ham phir sudhar jayenge. Pracheenkaal ki nai hamare din
badal kar jyon ke tyon kar de!

22 Kya tu ne hamein bilkul tyaag diya hai? Kya tu ham se atyant krodhit hai?

